
TALABA-QIZLARDA ONGLI 
VATANPARVARLIKNI 

ANIQLASHDA L. STARKINING 
TANQIDIY FIKRLASHNI 

BAHOLAYDIGAN MODIFIKATSIYA 
QILINGAN TESTIDAN 

FOYDALANISH METODIKASI

Egamberdiyeva Nodira Melibayevna
“Oila va gender” ilmiy-tadqiqot instituti direktori
ORCID: 0000-0002-0250-0370

Xaydarova Raʻno Anvarovna

ORCID: 0000-0002-6117-6937

Annotatsiya: Ushbu maqolada talaba-qizlarda ongli vatanparvarlik darajasini baholashda tanqidiy fikrlashning kognitiv 
ko‘nikma sifatidagi ahamiyati tahlil qilinadi. Shu maqsadda L. Stark tomonidan ishlab chiqilgan “Critical Thinking Skills in 
20 Minutes a Day” testining qisqartirilgan va madaniy jihatdan moslashtirilgan, 10 savoldan iborat modifikatsiya qilingan 
versiyasi ishlab chiqildi. Test O‘zbekiston sharoitiga mos tarzda o‘zbek tiliga tarjima qilinib, tilshunoslik hamda kontekstual 
jihatdan adaptatsiya qilindi. Tadqiqotda test topshiriqlarining kontent-validligi, baholash mexanizmlari va natijalarni talqin 
qilish imkoniyatlari tahlil qilinib, ushbu vosita orqali talabalarning fuqarolik pozitsiyasi, ijtimoiy mas’uliyati hamda tahliliy 
tafakkur darajasi aniqlanishi ko‘rsatib berildi. Mazkur test pedagoglar va psixologlar uchun ongli vatanparvarlikni baho-
lashda samarali vosita bo‘lib xizmat qiladi.

Kalit so‘zlar: ongli vatanparvarlik, tanqidiy fikrlash, modifikatsiya qilingan test, kognitiv ko‘nikma, fuqarolik pozitsiyasi, 
ijtimoiy mas’uliyat, kontent-validlik.
Abstract: This article analyzes the significance of critical thinking as a cognitive skill in assessing the level of conscious 
patriotism among female university students. For this purpose, a shortened and culturally adapted 10-question version 
of the “Critical Thinking Skills in 20 Minutes a Day” test, developed by L. Stark, was created. The test was translated into 
Uzbek and linguistically and contextually adapted to reflect local specificities. The study examines the content validity of 
the test items, assessment mechanisms, and strategies for interpreting results. It demonstrates that the test can effec-
tively identify students’ civic attitudes, social responsibility, and analytical thinking abilities. This modified version serves 
as a practical tool for educators and psychologists in evaluating conscious patriotism.

Key words: conscious patriotism, critical thinking, modified test, cognitive skill, civic attitude, social responsibility, content 
validity.

Аннотация: В статье рассматривается значимость критического мышления как когнитивного навыка в процессе 
оценки уровня осознанного патриотизма у студенток. С этой целью была разработана сокращённая и культурно 
адаптированная 10-вопросная версия теста “Critical Thinking Skills in 20 Minutes a Day”, автором которого является 
Л. Старк. Тест был переведён на узбекский язык и адаптирован с учётом лингвистических и контекстуальных 
особенностей. В исследовании проанализированы контентная валидность заданий, механизмы оценки и возмож-
ности интерпретации результатов. Показано, что данный инструмент позволяет определить уровень гражданской 
позиции, социальной ответственности и аналитического мышления студенток. Модифицированный тест пред-
ставляет собой эффективное средство для педагогов и психологов при оценке уровня осознанного патриотизма.

Ключевые слова: осознанный патриотизм, критическое мышление, модифицированный тест, когнитивные 
навыки, гражданская позиция, социальная ответственность, контентная валидность.

KIRISH
Ongli vatanparvarlik – bu shunchaki hissiy holat emas, balki ijtimoiy mas’uliyat, axborotni tahlil qilish, baho-

lash va asosli qaror qabul qilish qobiliyatlariga tayanuvchi murakkab psixologik-pedagogik jarayondir. Sharq 
tillarini o‘rganayotgan talaba-qizlar tanqidiy fikrlash ko‘nikmalarini shakllantirish orqali turli madaniyatlar o‘rta-
sidagi bog‘liqlik va o‘xshashliklarni anglashni o‘zlashtiradilar. Bu esa to‘g‘ri muloqot, empatiya va o‘zaro tushu-
nishni rivojlantirishga xizmat qiladi. Mazkur jarayonda maqsad nafaqat boshqa madaniyatlarga hurmat bilan 
qarashni shakllantirish, balki shaxsda o‘z milliy madaniy noyobligiga va uning ijtimoiy ahamiyatiga ongli muno-
sabatni rivojlantirishdan iboratdir [12].

Shu nuqtai nazardan, tanqidiy fikrlash darajasini ishonchli baholay oladigan ilmiy asoslangan vositalarga 
ehtiyoj mavjud. Ana shu maqsadda amerikalik muallif Loren Stark tomonidan ishlab chiqilgan “Critical Thinking 
Skills in 20 Minutes a Day” testidan foydalanish maqsadga muvofiq deb topildi. Mazkur test tanqidiy fikrlashning 
asosiy komponentlari – tahlil, mantiqiy xulosa chiqarish, dalillilik, taxminlarni farqlash, asosli tanqid va qaror 
qabul qilish kabi ko‘nikmalarni aniqlashga xizmat qiladi. Shuningdek, ushbu test talaba-qizlarning faqat bilim 
darajasinigina emas, balki Vatanga nisbatan ongli, mas’uliyatli va faol fuqarolik pozitsiyasini shakllantirish salo-
hiyatini ham baholash imkonini beradi.

MAVZUGA OID ADABIYOTLAR SHARHI
Bugungi kunga kelib, ilmiy adabiyotlarda tanqidiy fikrlash tushunchasiga oid turli xil ta’riflar shakllangan 

bo‘lib, u ko‘pincha “tafakkur haqidagi tafakkur” sifatida izohlanadi. Psixolog D. Mayersning fikricha, tanqidiy 
fikrlash – bu har qanday mulohaza va xulosani ko‘r-ko‘rona qabul qilmaydigan, aksincha, ularni tahlil qiladigan, 
yashirin qadriyatlarni anglaydigan hamda mavjud dalillarni baholaydigan tafakkur turidir [6].

Tadqiqotchi R. Ennis esa tanqidiy fikrlashni “oqilona va refleksiv fikrlash bo‘lib, unga nima ishonish va 
qanday harakat qilish kerakligini aniqlashga yo‘naltirilgan” deb ta’riflaydi [11]. Shu bilan birga, M. Skriven va R. 
Paul tanqidiy fikrlashni bilim va tajriba asosida shakllanadigan, ongli ravishda tartiblangan, faol va mahoratli 
tahlil, umumlashtirish, qo‘llash hamda baholash jarayoni deb hisoblaydi [10; 8].

D. Halpern tanqidiy fikrlashni esa aniq maqsadga yo‘naltirilgan, nazorat qilinadigan va asosli kognitiv 
strategiyalar majmui sifatida talqin etadi [4]. Ushbu strategiyalar real muammolarni hal qilish, xulosalar chiqarish, 
ehtimollikni baholash va qaror qabul qilishda qo‘llaniladi.

Tanqidiy fikrlash tushunchasining muhim jihatlari orasida D. Kluster quyidagilarni alohida ajratib ko‘rsatadi:
• fikr yuritishda mustaqillik;
• bilimlarga boylik (axborot zichligi);
• masala qo‘yish va savollarni aniqlashdan boshlanishi;
• asosli dalillarga intilish;
• ijtimoiy xarakterga egaligi (ya’ni fikrning ifoda topishi, muhokamalar, nutqlar va nashrlarda shakllanishi) [5].

P. Fasion rahbarligida tayyorlangan ekspertlar hisobotida tanqidiy fikrlashning 35 ta asosiy strategik 
komponenti keltirilgan bo‘lib, ular ushbu ko‘nikmani chuqur va tizimli o‘rganishga imkon beradi [3]. Mazkur 
komponentlarning ko‘pchiligi M. Lipman va R. Paul tomonidan oddiy tafakkur bilan tanqidiy tafakkur o‘rtasidagi 
farqlarni ko‘rsatuvchi qiyosiy ro‘yxatlar orqali ham yoritilgan [7].

TADQIQOT METODOLOGIYASI
Mazkur maqolaning maqsadi – talaba-qizlarda ongli vatanparvarlikni shakllantirishda tanqidiy fikrlash-

ning psixologik-pedagogik ahamiyatini yoritish, shuningdek, ushbu kompetensiyani aniqlash va baholashda 
L. Starkning [9] tanqidiy fikrlash testidan foydalanish imkoniyatlarini asoslab berishdan iborat.

L. Stark tomonidan ishlab chiqilgan tanqidiy fikrlash testini modifikatsiya qilish ishlari 2023–yilda bosh-
langan bo‘lib, manba sifatida test joy olgan ochiq internet resurslaridan foydalanilgan.

O‘zbek tilidagi ilmiy adabiyotlar tahlil qilinar ekan, tanqidiy fikrlashni baholashga mo‘ljallangan testlar 
orasida mazmuni va maqsadi bo‘yicha ushbu testga yaqin metodika aniqlanmadi. Mavjud metodikalar, asosan, 
intellektual salohiyat (IQ) yoki umumiy tafakkur darajasini o‘lchovchi vositalardan iborat bo‘lib, ular tanqidiy 
fikrlashning murakkab kognitiv, reflektiv va kommunikativ jihatlarini to‘liq qamrab olmaydi.

Shu sababli Stark testiga asoslangan holda 10 topshiriqdan iborat qisqartirilgan va modifikatsiya qilingan 
variant ishlab chiqildi hamda talaba-qizlarning tanqidiy fikrlash kompetensiyasini baholashda qo‘llanildi. Ushbu 
modifikatsiyalangan test tanqidiy fikrlashni talaba-qizlarning ongli vatanparvarlik darajasi bilan bog‘liq kognitiv 
ko‘nikma sifatida baholash imkonini berdi. Uning modifikatsiya jarayoni va qo‘llash mexanizmi batafsil tav -
siflandi.

Xususan, diagnostik jarayonda talaba-qizlarning ongli vatanparvarlikni anglash va uni amaliy jihatdan 
namoyon etish salohiyatini to‘liq baholash maqsadida ularda tanqidiy fikrlash darajasi ham aniqlab borildi. 
Chunki tahliliy fikrlash – shaxsda fuqarolik pozitsiyasi, mas’uliyat va ijtimoiy ongni shakllantiruvchi asosiy funk-
sional kompetensiyalardan biri hisoblanadi. Shu maqsadda amerikalik muallif L. Starkning “Critical Thinking 
Skills in 20 Minutes a Day” nomli testidan [9] foydalanishga qaror qilindi. Aslida 30 ta topshiriqdan iborat bo‘lgan 
ushbu testdan madaniy jihatdan universal hamda kontent-validlik indeksi (CVR) 0,78 dan yuqori bo‘lgan 10 ta 
savol tanlab olindi.

Modifikatsiya jarayoni quyidagi bosqichlarda amalga oshirildi:
• dastlab test matni ikki mustaqil tarjimon tomonidan o‘zbek tiliga o‘g‘irildi;
• keyin teskari tarjima (“back-translation”) orqali asl mazmunga semantik moslik tekshirildi;
• mazmunan tushunarsiz, lokal kontekstdan uzoq yoki Amerika madaniyatiga xos ayrim elementlar o‘zgarti-

rilib, mahalliy talabalarning ijtimoiy-madaniy tajribasiga moslashtirildi.
Quyidagi jadvalda ayrim topshiriqlar misol tariqasida original matn, so‘zma-so‘z tarjima va adaptatsiya 

qilingan versiyalarda keltirilgan (1–jadvalga qarang). Masalan, AQSh Oliy sudi haqidagi topshiriq o‘rniga 
O‘zbekiston taʼlim tizimi haqidagi holat berildi yoki “Boston Red Sox” sport jamoasi misoli o‘rniga sharqshunoslik 
yo‘nalishidagi talabalar faoliyatiga oid mantiqiy taxmin shakllantirildi. Bunday yondashuv topshiriqning kognitiv 
yuklamasini saqlagan holda, uni respondentlar uchun yanada tushunarli va kontekstual jihatdan yaqinlashtirish 
imkonini berdi.

1-jadval: L.Starkining tanqidiy fikrlash testining o‘zbek talabalari uchun modifikatsiya qilingan variantlari
№ Original So‘zma-so‘z o‘zbekcha tarjima Adaptatsiya 

1 Do people who stay in their 
birthplace succeed more?

Tug‘ilgan joyida qolganlar ko‘proq 
muvaffaqiyatga erishadimi?

Bu tabiiy: qayerda tug‘ilgan bo‘lsang, 
o‘sha yerda kerak bo‘lasan.

2 When is it better to use a 
library than the Internet?

Qachon kutubxonadan foydalangan 
ma’qul, internetdan ko‘ra?

Qaysi holatda internetdan maʻlumot 
qidirgandan ko‘ra kutubxonaga murojaat 
qilgan maʻqul?

3 Our hockey team hasn’t lost 
this season – likely reason? Hokkey jamoamiz yutqazmadi sababi? O‘zbekiston futbol terma jamoasi 

yutqazmadi sababi?

4
Why must we evaluate 
information found on the 
Internet?

Internetdagi ma’lumotni nega 
baholashimiz kerak?

Internetda topilgan ma’lumotni 
baholashning eng muhim sababi qaysi? 
…

5
You are writing a report on the 
recent decisions of the U.S. 
Supreme Court.

Siz AQSh Oliy sudi yaqinda qabul 
qilgan qarorlar bo‘yicha hisobot 
yozayapsiz.

O‘zbekiston taʻlim tizimiga oid yangi 
qarorlarni o‘rganmoqchi bo‘lsangiz.

6
You want to learn more about 
the old trails through the 
forest in your city.

Siz shahringizdagi o‘rmondan o‘tgan 
eski yo‘llar haqida ko‘proq bilishni 
xohlaysiz.

Shahringizdagi tarixiy yodgorliklar va 
madaniyatni o‘rganmoqchi bo‘lsangiz.

7

You want to know the 
historical performance of the 
stocks you are considering 
buying.

Siz sotib olishni rejalashtirayotgan 
aksiyalarning tarixiy dinamikasini 
bilishni xohlaysiz.

Taʻlim krediti foiz stavkalarini 
taqqoslayotgan bo‘lsangiz.

8

The Boston Red Sox haven’t 
won the World Series in 
almost a hundred years. They 
won the American League 
playoffs in 2003. The Red Sox 
will lose the Series.

Boston Red Sox” deyarli yuz yildan 
beri Jahon seriyasida g‘alaba 
qozonmagan. Ular 2003 yilda Amerika 
Ligasi pley-offida g‘alaba qozonishdi. 
“Red Sox” seriyani yutqazadi.

Sharq filologiyasi yo‘nalishidagi 
talabalarning darsdan tashqari 
repetitorlik bilan shug‘ullanishi ko‘paydi. 
Ular kurs ishlarini qoniqarli darajada 
himoya qilishdi. Shunday ekan, 
6-semestrda ular kreditga qolishadi.

9

Vote for me, and I promise 
our schools will improve. My 
opponent just wants to cut the 
school budget!

Menga ovoz bering, men 
maktablarimiz yaxshilanishini va’da 
qilaman. Mening raqibim esa faqat 
maktab byudjetini qisqartirmoqchi!

Menga ovoz bering - men o‘zbek 
sanʻatini rivojlantirishga yordam 
beraman! 

10

When Max realized he had a 
cold, he started taking Cold-
Go-Away. Four days later, 
he felt much better thanks to 
Cold-Go-Away.

Maks o‘zi shamollaganini anglaganida, 
u Cold-Go-Away (Dorining nomi) qabul 
qilishni boshladi. 4 kundan so‘ng u 
o‘zini ancha yaxshi his qildi - bu Cold-
Go-Away tufayli bo‘ldi.

Kasal bo‘lib qolib, limonli choy ichdim. 
Bir haftadan keyin tuzalib ketdim - 
demak, limonli choy yordam berdi.

Modifikatsiyalangan test shakli oliy ta’lim muassasalarining psixologiya, pedagogika va filologiya yo‘nalish-
larida faoliyat yuritayotgan 6 nafar mutaxassis tomonidan ko‘rib chiqildi va mazmuniy hamda tilshunoslik nuqtai 
nazaridan ma’qullandi. Hisoblangan kontent-validlik indeksi (CVI) 0,86 ni tashkil etdi, bu esa test topshiriqlari 
yetarli darajada ishonchli va moslashtirilganligini ko‘rsatadi.

Modifikatsiya qilingan 10 savollik test tajriba tariqasida 3–kursda tahsil olayotgan 35 nafar talaba-qizga 
qo‘llanildi. Testni bajarish uchun o‘rtacha 15–20 daqiqa vaqt ketdi, savollar orasida noaniq yoki ikki ma’noli 
ifodalar aniqlanmadi. Yakuniy test shakli original testning tanqidiy fikrlashni baholashga qaratilgan funksional 
vazifasini saqlagan holda, talabalarning madaniy-ijtimoiy tajribasiga moslashtirilgan samarali va ixcham 
o‘zbekcha versiya sifatida shakllantirildi.

Modifikatsiya qilingan tanqidiy fikrlash testi – bu kognitiv qobiliyatlarni aniqlovchi obyektiv baholash vositasi 
bo‘lib, uni individual yoki guruh shaklida qo‘llash mumkin. Testda 10 ta topshiriq mavjud bo‘lib, har bir savolga 
faqat bitta to‘g‘ri javob berilgan. Test bir yo‘nalishli (bir faktorlu) bo‘lib, yakunda umumiy ball (0 dan 10 gacha) 
hisoblanadi. Ushbu ko‘rsatkich talabalarning tanqidiy fikrlash darajasini aniqlashda xizmat qiladi.

Baholashda normativ ma’lumotlarga asoslangan yondashuv qo‘llanilishi mumkin, biroq ushbu bosqichda 
shakllantirilgan namunaviy guruh (n = 35) asosida aniqlangan mezonlar orientir (yo‘naltiruvchi) xarakterga 
ega bo‘lib, ularni umumlashtirish emas, balki lokal tahlil uchun qo‘llash tavsiya etiladi. Shu sababli keyingi 
tadqiqotlarda ijtimoiy-demografik jihatdan kengroq auditoriyalar uchun lokal normativ bazalarni ishlab chiqish 
maqsadga muvofiqdir.

Test topshiriqlari har biri alohida tanqidiy fikrlash jarayonini (tahlil, xulosa, baholash, dalillilik va boshqalar) 
aniqlashga mo‘ljallangan bo‘lib, natijalar asosida sifatli (kvalitativ) tahlil ham amalga oshiriladi. Ya’ni, qaysi 
turdagi topshiriqlarda respondentlar qiynalayotgani aniqlanib, shaxsiy yoki guruhiy rivojlantirish tavsiyalari 
ishlab chiqiladi.

Testni bajarish uchun maksimal vaqt 30 daqiqa etib belgilangan bo‘lsa-da, ko‘pchilik ishtirokchilar uni 15–20 
daqiqada yakunlashgan. Bu esa testning zamonaviy talabalarga mos, ixcham va funksional ekanini ko‘rsatadi. 
Test 16 yoshdan yuqori bo‘lgan shaxslar, xususan, talaba-yoshlar uchun mo‘ljallangan. Biroq o‘qish malakasi 
sust, tahliliy tajribasi cheklangan yoki axborotga kirish imkoniyati cheklangan ayrim qatlamlar (masalan, chekka 
hudud aholisi) testni to‘liq bajara olmasligi mumkin.

TAHLIL VA NATIJALAR
Juda yuqori natijalar (8–10 ball) respondentda tanqidiy fikrlashning asosiy ko‘nikmalari – tahlil, deduksiya, 

induksiya, mantiqiy baholash, refleksiya, hissiy nazorat va manipulyatsiyani aniqlash qobiliyatlarining rivojlan-
ganligini ko‘rsatadi. Bunday shaxslar odatda murakkab axborot oqimida mustaqil qaror qabul qilish, noaniq 
vaziyatlarda optimal yechim topish va ijtimoiy mas’uliyatni anglab harakat qilishga qodirdir. Ular ongli vatanpar-
varlik kabi murakkab psixologik tushunchalarni chuqur anglab, uni faol amaliy faoliyat orqali ifoda eta oladilar.

Aksincha, juda past natijalar (0–3 ball) respondentda tanqidiy fikrlash mexanizmlarining zaifligini, ya’ni 
mantiqiy fikrlash, dalil va faktlarni ajrata olish, manipulyatsiyani aniqlash hamda xolis baholash kabi ko‘nik-
malarning yetarli darajada shakllanmaganligini bildiradi. Bunday shaxslar muhokamalarda o‘z fikrini asoslashda 
qiynaladilar, ko‘pincha hissiy yoki irrasional qarorlar qabul qilishga moyil bo‘ladilar hamda stereotiplar yoki 
tashqi ta’sirlarga oson berilishlari mumkin. Ular odatda vatanparvarlikni chuqur tahlil qilmasdan, uni hissiy- 
millatchilikka asoslangan yondashuvlar orqali baholaydilar.

Shu sababli, past natijalarni ko‘rsatgan respondentlar uchun tanqidiy fikrlashni rivojlantiruvchi mashg‘ulotlar, 
ta’limiy dasturlar va axborot savodxonligi bo‘yicha treninglar tavsiya etiladi. Bunday yondashuv ularning ijtimoiy 
moslashuvchanligi, fuqarolik pozitsiyasi va ongli vatanparvarlik salohiyatini oshirishda muhim ahamiyat kasb 
etadi.

XULOSA VA TAKLIFLAR
Olib borilgan psixometrik tadqiqotlar natijasida amerikalik muallif L. Starkning “Critical Thinking Skills in 

20 Minutes a Day” [9] testining qisqartirilgan va madaniy jihatdan moslashtirilgan variantini O‘zbekiston oliy 
ta’lim tizimida qo‘llashga yo‘naltirilgan modifikatsiya jarayoni muvaffaqiyatli amalga oshirildi. Test topshiriqlari-
ning asosiy mazmuni, mantiqiy tuzilmasi va baholash mezonlari iloji boricha saqlangan holda, madaniy hamda 
tilshunoslik nuqtai nazaridan kontekstual muvofiqlik ta’minlandi.

Modifikatsiya qilingan test o‘zining psixometrik ko‘rsatkichlari (ishonchlilik, diskriminativlik, kontent-valid lik) 
orqali tanqidiy fikrlash darajasini baholash uchun yetarli darajada ishonchli va samarali vosita ekanligini 
ko‘rsatdi. Uni talabalarning ongli vatanparvarlik darajasi bilan bog‘liq kognitiv kompetensiyalarni aniqlashda, 
shuningdek, fuqarolik ongini, mustaqil qaror qabul qilish ko‘nikmalarini va tahliliy tafakkurni o‘rganishda qo‘llash 
mumkin.

Mazkur test pedagoglar, psixologlar, ijtimoiy fanlar sohasidagi tadqiqotchilar, shuningdek, talabalarda 
fikrlash sifatini shakllantirishga qiziqqan mutaxassislar uchun amaliy ahamiyatga ega vosita sifatida xizmat 
qilishi mumkin. U psixodiagnostika, maslahat berish, ijtimoiy-psixologik tadqiqotlar va o‘quv jarayonida keng 
qo‘llanish imkoniyatiga ega.

Shuningdek, test natijalari sifatli (kvalitativ) tahlil imkonini ham beradi: noto‘g‘ri bajarilgan topshiriqlar 
asosida tanqidiy fikrlashdagi zaif jihatlar aniqlanib, ularni rivojlantirish bo‘yicha pedagogik tavsiyalar ishlab chi -
qilishi mumkin. Bu esa talabalar orasida tanqidiy fikrlashni rivojlantirish orqali ongli vatanparvarlikni shakllan-
tirishda samarali metodik vosita bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

